
   Çу хыççăн кĕр килсе шаккарĕ

Сив çумăрпа ман кантăкран.

Выç кашкăр евĕр çил уларĕ,

Кичемлĕх çуратса чунра.



Кĕр хыççăн хĕл те килсе çитрĕ.

Шур мамăк ир те каç вĕçет.

Пĕтĕм тĕнче пĕркенчĕк витрĕ.

Кун хыççăн кун çапла иртет.



Иртет çав вăхăт. Вăл шеллевсĕр,

Пырать хăй майĕпе шуса.

Кашни кунах çапла сисмесĕр

Эпир пыратпăр улшăнса.



Кашни кунпа-çке уйрăлатпăр —

Эс инçерех те инçерех.

Тулта сив юр çĕре шуратрĕ,

Хупларĕ вăл сан йĕрсене.



Улатăрах сив çилĕ, уртăр,

Вăл пурнăçлать-çке хăй ĕçне.

Анчах кĕр çумăрĕ те, юр та 

Мантармĕç çĕмĕрт куçсене.

  